
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Л. Н. ТОЛСТОЙН АМЬДРАЛ БА УТГА ЗОХИОЛЫН ҮЙЛ АЖИЛЛАГААНЫ ТУХАЙ

	 

	(Түүний төрсний 125 жилийн ойд зориулав)

	 

	Энэ жил Монголын ард түмэн, манай найрамдалт дотнын хань их Зөвлөлтийн ард түмэн, бидний ах дүү ардын ардчилсан орнуудын эрх чөлөөт ард түмэн, дэлхийн давшилт хүн төрөлхтний хамтаар Оросын ба дэлхийн сонгодог зохиолч Лев Николаевич Толстойн төрсний 125 жилийн ойг баясгалантайгаар тэмдэглэн өнгөрүүлэв.

	Өөрийгөө төрүүлсэн Оросын их ард түмний ба дэлхийн давшилт хүн төрөлхтний бахдал болсон Л. Н. Толстой 1828 оны 9 дүгээр сарын 9-д Тулийн муж дахь Ясная Поляна гэдэг газар төржээ.

	Бага дундад сургуулиудын боловсролд гэртээ суралцсан бөгөөд, Оросын үлгэр тууж, Пушкиний яруу найргууд, Гоголь, Лермонтов нарын зохиолуудыг биеэ дааж нухацтай уншдаг байсан нь залуу Толстойд утга зохиолд дурлах суралцах үлэмжхэн их нөлөөг үзүүлжээ.

	16 настай Толстой, Казанийн их сургуульд орсон боловч гурван жил суралцаад тэндээс хангалттай эрдэм сурч чадахгүйгээ мэдээд төрсөн нутагтаа буцаж очсон нь тариачдын хүнд амьдралтай ойртож танилцахад нь тус болжээ.

	Залуу Толстой 1852 онд 24 настайдаа цэргийн албад орж Турктэй явуулсан дайнд Кавказ, Дунай зэрэг газруудад оролцсоны дээр 1854—1855 онуудад Крымын дайнд явж Севастополийг хамгаалалцсан байна.

	Чухам энэ үеэс эхэлж залуу зохиолчийн утга зохиолын алдарт үйл ажиллагаа эхэлсэн юм. 1852 онд "Бага нас" гэдэг туужаа бичиж тэр үед "Современик" гэдэг сэтгүүлд ажиллаж байсан Оросын суут яруу найрагч Некрасовт явуулсан байна. Залуу зохиолчийн авьяасыг тэр сэтгүүлийн ажилтан нар шагшин магтаж байжээ. Толстой, Севастополийн хамгаалалд оролцохдоо эрэлхэг, аймшиггүй, дайчин эх орончийн чанарыг үзүүлсэн бөгөөд тэр тулалдаануудад үзсэнээ "Севастополийн өгүүллэгүүд" гэдэг нэрт зохиолдоо бичсэн юм.

	Толстой, нас ахиж амьдралыг үзэх тутам тэр үеийн нийгмийн харьцааны шударгагүйг ойлгох болж, Оросын ард түмэн, ялангуяа хамжлагын тариачдын тэсэх аргагүй зовлон зүдүүрийг үзээд, ард түмний өмнө хүлээсэн өөрийн хариуцлагыг мэдэрч, тэдэнтэй аль болохоор ойртох замыг эрдэг болжээ.

	Хамжлагын ёсыг халсны дараа 1861 онд Туль мужийн захиргааны дэргэд, газрын эзэд, тариачдын хооронд газар тариалангийн талаар гарсан заргуудыг таслах төлөөлөгчийн албыг жил хагас шахам хааж байхдаа тариачдын эрх ашгийг хамгаалах талаар тун их ажил хийсэн байна.

	Тариачдын үр хүүхдийг харанхуй мунхгаас ангижруулахын тулд төрсөн нутаг Ясная Полянадаа бага сургууль байгуулж, түүнд өөрөө зааж байсан ба хожим нь зэргэлдээ тосгонд тийм сургууль хэд хэдийг байгуулжээ. Гэвч хаант засгийн харгис цагдаагийн хавчлагаас болж багшлах ажлаа орхисон байна.

	 

	 

	ТҮҮНИЙ УРАН БҮТЭЭЛИЙН ЦЭЦЭГЛЭЛ

	 

	Толстой 1864 оноос "Дайн ба энх тайван" гэдэг романаа эхэлж 6 жилийн турш зарим бүлэг ба бүтэн дэвтрүүдийг хэд дахин хуулж засварласан байна. Тэгээд асар том тэр зохиол нь зохиогчоо дэлхийн зохиолчдын тэргүүний эгнээнд хүргэн алдаршуулжээ. Толстой "Дайн ба энх тайван" гэдэг романаа 1812 оны эх орны дайнд зориулсан боловч дайны өмнөх 1805—1807 онуудын байдлыг оруулсны дээр төгсгөлийн хэсэгт нь 1820 оны байдлыг хүртэл бичжээ. Дэлхийн хэмжээний арвин их үйл явдлыг хамарсан 10 гаруй жилийн доторх түүхийн том хэргүүдийн өргөн дэвсгэр дээр эх орноо баатарлагаар хамгаалсан Оросын ард түмний тэмцэл, тэдний эх оронч гайхамшигт хөдөлгөөнийг Сталины хэлснээр "Сайн бэлтгэсэн сөрөх довтолгооны хүчээр Наполеон ба түүний армийг бут ниргэсэн суут жанжин Кутузов" мөн зориг тэсвэр, хөдөлмөрч чадвар, жирийн бөгөөд цог жавхлант амьдрал зэрэг Оросын ард түмний гайхамшигт зан чанарыг шингээсэн партизан Тихон, тулалдаан бүхэнд түрүүлж явдаг чин үнэнч эх оронч бөгөөд омгорхог хурц зантай офицер Денисов, мөн гаднаас нь харахад Денисовтой адилгүй, дуу цөөнтэй "хаяагаа манасан" байдалтай боловч эх орныхоо дайсантай тулгарсан тэмцэлд өөрийн бүх хүч чадлыг өчүүхэн ч хайрладаггүй зоригт эх оронч Долохов зэрэг уншигчдын хайрыг булааж сэтгэлийг нь хөдөлгөсөн орос хүмүүсийн мартагдашгүй дүрүүд ба В. И. Лениний хэлснээр "Оросын амьдралын зүйрлэшгүй үзэгдлүүдээр" тэдний эх оронч сэтгэл баатарлаг тэмцлийг дүүрэн харуулжээ.

	Толстой 1870-аад оны үеэр өөрийн ангийнхныг улам их жигшиж, амьдралын үнэнийг олохоор ирэхдээ хамжлагыг халснаас хойших газрын эзэн, тариачин хоёрын харьцааг үзүүлэх сэн гэж хичээдэг болжээ.

	Толстой 1877—1878 онуудад "Анна Каренина" гэдэг шинэ романаа хэвлүүллээ. Түүнд Анна Каренина мөн Константин Левин хоёрын хоёр өөр хувь заяа хоёр өөр амьдралыг харуулдаг. Анна бол өөрийн нийгмийн авгайчуудын адил дур хайргүй бөгөөд цэвдэг хүйтэн сэтгэлтэй, эрх ямбатай юм уу, эсхүл их хөрөнгө мөнгөтэй хүнтэй суугаад аман дээрээ гэр бүлийн тухай ариун үг бүхнийг бузарлан чалчаад, үнэн хэрэгтээ өөрийнхөө нөхрийг далдуур мэхэлж амьдрал, дурлал хоёрыг завхай зайдангаар гутамшиг болгохыг хүсээгүй, харин Каренинад дургүй Вронскт хайртайгаа ил хэлж чадсанаар эмэгтэйчүүдийн эрх, амьдралыг үнэт эд бараа шиг худалддаг өөрийн нийгмийн ялзарсан зарчмыг эсэргүүцэж чадсанаар сэргэлэн цовоо бөгөөд гуа сайхан царай ариун цагаан амьдралаа галт тэрэгний дугуй дор сүйтгэсэн зоригт эмэгтэй юм.

	Толстой бол уншигчийн хайрыг булааж өрөвчхөн сэтгэлийг догдлуулсан Аннагийн дүрийг их зохиолчийн чадлаар гаргахын зэрэгцээ үзэсгэлэнт байгаль, үзэмжит орд харшийн дунд, хамгийн үнэт гоёлол чимэглэлээр хучигдсан язгуурт нийгмийнхний хоосон хуурамч ой гутмаар бохир амьдралыг тэр хэвээр нь илрүүлэн үзүүлж чадсан юм.

	Мянга найман зуун наяад оны үед Л. Н. Толстойн амьдралд эргэлт гарсан юм. Толстой бол хүний амьдралын үнэнийг эрж эхэлсэн идэр наснаас эхлээд, өөрийгөө төрүүлж хүмүүжүүлсэн нийгмийг шүүмжлэх эрмэлзлэгэтэй байсныг товч боловч, бид дээр ярьсан. Их зохиолчийн ариун хүсэл наяад оноос биелж өөрийн амьдралын хэлбэр ахуй байдлыг өөрчлөн хөдөлмөрч ард түмэнтэй ойртоод тэдэнтэй адил амьдрахыг хичээхдээ урьд хамжлагын тариачдыг зардаг эзэн нь байсан бол одоо тариа тарих, мал маллах зэрэг хар ажил бүхнийг өөрөө хийдэг болсон бөгөөд ядуу тариачдад пийшинг нь барих, байшинг нь дээвэрлэхээс гадна гутал уллах зэрэг гар урлалын ажлыг судалжээ. (Толстойн Москва дахь ордон музейд аугаа их зохиолчийн оёсон савхин гутал байдаг юм) Москвад сууж байхдаа тариачидтай нийлж Москва голын тэртээ түлээ хөрөөдөхөөр явж байсан байна.

	Толстой ард түмний хар бор бөгөөд, ядуу гуйланч амьдралтай ойртох тутам өөрийн үеийн нийгмийг үзэн ядах заншил нь улам их болдог байжээ. Өөрийнхөө амьдралд болсон энэ эргэлтийн үеийн тухай "Номлол" гэдэг зохиолдоо бичсэн юм.

	Ард түмэндээ аль болохоор тус хүргэх гэсэн аугаа их зохиолч, амин хувийнхаа амьдралд эргэлт гаргаад зогссонгүй. Өөрийнхөө утга зохиолын үйл ажиллагааг зовж зүдэрсэн ард түмэндээ үйлчилдэг болгохын тулд, эрдэм бичиг бага мэддэг харанхуй бүдүүлэг "доорд" хүмүүст ойлгомжтой бөгөөд сургамж болохоор ардын жижиг үлгэр өгүүллэгүүдийг наяад оны үеэр бичиж бас энэ мэтийн хялбар, хямд сайн зохиолуудыг олон түмэнд хүртэцтэй болгох зорилгоор “Посредник” гэдэг хэвлэлийн газрыг зохион байгуулах ажилд оролцсон юм. Тэрнээс гадна ерээд оны эхээр болсон ургацгүй, өлсгөлөн жилүүдэд дундад оросын дөрвөн хошуунд 370 гуанзнуудыг байгуулахад өөрөө оролцон туслалцсан бөгөөд тэнд нь насанд хүрсэн 13 мянган хүмүүс, 3 мянган хүүхдийн хамт хооллож байсан байна.

	1905 оны хувьсгалын дараа Толстой өдрийнхөө тэмдэглэлд хувьсгал бол "манай оросын ард түмэнд бид нар ер нь шударга биш байдлын дунд оршиж байгаа юм байна гэдгийг илтэд мэдрүүлж өглөө.

	Буруу юманд тэсвэрлэж байснаа мэдэх мэдрэл ард түмэнд бий боллоо. Түүний тэр мэдлэгийг хорлон арилгаж чадахгүй" гэж бичсэн байдаг.

	Бас 1908 онд дүүжлүүрээрээ "Алдарт" гарч байсан хаант засгаас газрын сайд Столыпины тоо томшгүй цаазын үед, газрын эзний орон суурин руу довтолсон арван хоёр тариачныг дүүжилж алахад нь Толстой "дуугарахгүй байж чадахгүй" гэдэг алдарт өгүүллээ бичсэн юм.

	Ингэж хөрөнгөтний ба газрын эздийн нийгмийн байгуулалтыг мөн хүнийг хүчирхийлэн дарлах ёсыг зүйл бүрээр шүүмжлэн эсэргүүцэж, ядарч нэрвэгдсэн олон түмэнд аль болохоор тус болохыг хичээж байсан боловч Толстой бол тэр зовлонгоос яаж ангижрах замыг өөрөө мэддэггүй байсан учраас ард түмэнд зааж өгөөгүйгээр үл барам нийгэм, улс төрийн тэмцэлд олон түмнийг уриалан дуудахын оронд харин тэмцэлгүйгээр бие биеийнхээ бурууг цагаатгаж нүглийг наманчлах, сэтгэлээ ариутгах хорт үзлийг номлож байсан юм.

	Толстойн ойлголтоор хорт муу явдлыг хүчээр эсэргүүцвэл хорт явдал дахин төрнө. Хүмүүс хэрэв хорт явдлын эсрэг тэмцэхгүй байвал тэдний дуулгавартай байсны хариуд дарлагчид харин гэмшиж бусдыг дарлах доромжлохоо аяндаа болино гэж боддог байсан байна.

	Хорт явдал, дарлал зовлонгийн эсрэг хүч гарган тэмцэхгүй амарлингуй дуулгавартай байвал ертөнцийн хорт явдал бүхэн аяндаа арилна гэсэн Толстойн номлол худал бөгөөд, хортой болохыг түүхийн туршлага тодорхой үзүүлж байна. Гагцхүү тэмцэл, ялангуяа зэвсэг барьсан шийдвэртэй тэмцэл, ард түмнийг дарлалаас ангижруулдгийг Толстойн өөрийн нь эх оронд болсон октябрийн социалист их хувьсгал түүний шууд нөлөө, тусламжийн ачаар дарлалаас бүрмөсөн чөлөөлөгдсөн ардын ардчилсан орнуудын туршлага тодорхой үзүүллээ.

	Ерээд оны үед Толстой өөрийн 3 дугаар том бүтээл болох "Дахин сэргэсэн нь" гэдэг романаа бичиж гаргасан юм. Үүнд газрын баян эзэн ноён Нихлюдов, хулгайгаар явж, толгойг нь эргүүлж байсан бүсгүй Масловагийн хэргийг таслах хурал дээр шүүгчийн хувиар санамсаргүй суудаг юм. Тэр бүсгүй нь зочид буудалд хорлогдсон нэгэн худалдаачны амины хэрэгт хилсээр холбогдсон боловч тэр үеийн харгис шүүхийнхэн түүнийг цагаатгахын оронд шоронгийн зовлонт ажил хийлгэхээр тасалдаг юм. Тэр бүсгүйн "Замаа алдсан" ба тийм хэрэгт холбогдсон явдлыг миний буруугаас боллоо гэж Нихлюдов бодоод, өөрийнхөө амьдралыг үндсээр нь өөрчлөөд, Сибирийн шоронд өөрөө очиж түүний нөхөр болохоор шийднэ. Сибирьд явахаас өмнө газрынхаа хагасыг тариачдадаа тарааж өгдөг юм.

	Ингэж Масловаг суллах гэж Сибирьд очих замдаа ба элдвээр оролдон албан газрууд шорон зэргээр тэнэж явахдаа янз бүрийн ангийн хүмүүстэй уулзаж урьд мэдээгүй байсан Оросын ард түмний гунигт амьдралыг Нихлюдов нүдээр үзэж мэддэг юм.

	Маслова хэдийгээр Нихлюдовт хайртай боловч, түүний амьдралыг үрэхээсээ зовоод түүнтэй ханилдаггүй юм.

	Толстой, Масловагийн хэргийг тасалж байгаа байдлыг үзүүлэхдээ, тэр үеийн шүүх гэдэг бол хээл хахууль, гүтгэлэг, гүжирдлэгийн үндсэн дээр, зөвхөн тогтож байгаа нийгмийг хамгаалахын тулд, ард түмнийг сүрдүүлэн дарангуйлах зэвсэг юм гэдгийг хэн ч ойлгохоор илрүүлсэн байдаг.

	Тэрчлэн газрын эздийн эзэмшиж байгаа газар нь шударгаар олсон хөрөнгө биш луйвар дээрэм хүчирхийллийн хүчээр олсон юм гэдгийг илрүүлжээ.

	Аугаа их зохиолч дээд язгууртан ба тэдний засгийн байгуулалтыг үзэн ядаж бичсэн мөртөө, дарлагдсан дорд ард түмнийг тун их хайрын сэтгэлээр энхрийлэн бичсэн байдаг. Романы хүчтэй сайн тал нь үүнд байдаг.

	Гэвч хаант засгийг шүүмжлэн илрүүлсэн мөртөө түүний эсрэг тэмцэх тэмцэлд олон түмнийг дуудалгүй өөрийнхөө хорт үзлийн ёсоор Нихлюдов хорт явдлыг эсэргүүцэхгүй харин буруугаа хүлээж сэтгэлээ ариутгах нь чухал гэж үзсэнээр зохиолоо төгсгөдөг. Үүнд романы дутагдал нь оршино.

	Бид нар аугаа их сонгодог зохиолчийн бүтээлийг үзэхдээ түүний уран бүтээлийн хамгийн үнэн зөв бөгөөд, өндөр үнэлэлт болох В. И. Ленинээс Толстойн тухай бичсэн алдарт өгүүллүүдийн тухай ярилгүй өнгөрч болохгүй.

	В. И. Ленин "Лев Толстой бол Оросын хувьсгалын толь", "Л. Н. Толстой ба одоо үеийн ажилчны хөдөлгөөн", "Толстой ба пролетарийн тэмцэл", "Тайлбарлагч баатрууд", "Л. Н. Толстой ба түүний үе" гэдэг өгүүллэгүүддээ Толстойн уран бүтээлийн сүүдэртэй талуудыг зөвөөр шинжлэн гаргаснаар барахгүй гүтгэн доромжлогчдоос түүнийг хамгаалж, Толстойн бүтээлийн хамгийн үнэт эрдэнэсийг хувьсгалт пролетарийн үзлийн үүднээс товойлгон өргөж, Толстой бол өөрийн үед байсан гадаадын бүх зохиолчдоос хэнээс нь ч илүү аугаа их зохиолч мөн гэдгийг үзүүлсэн юм.

	1905 оны дараа 1908 онд болсон Толстойн төрсний насны ойд зориулсан "Толстой оросын хувьсгалын толь болсон нь" гэдэг алдарт өгүүлэлдээ Лениний бичсэн нь: "Хэрэв бидний өмнө үнэхээр л аугаа их уран бүтээлч байгаа юм бол өөрийнхөө зохиолуудад хувьсгалын, ядахдаа зарим нэгэн гол чухал талуудаас тусган үзүүлэх ёстой байсан юм" гэжээ. Тэгвэл Толстой нэгэнт аугаа их уран бүтээлч байсан учраас 1905 оны Оросын хувьсгалын бэлтгэлийн үед байсан Орос дахь бодит үнэний зөрчлүүдийг өөрийнхөө зохиолуудад тусган үзүүлэхгүй байх нөхцөлгүй юм. Тийм бол Оросын хамгийн аугаа их зохиолч тэр зөрчлүүдийг уран бүтээлдээ яаж тусгасныг Ленин, өөрийнхөө өгүүлэлд тодорхой шинжлэн заасан нь:

	 

	"Толстойн зохиол, үзэл сургаал, чиглэлд байгаа зөр«ил нь үнэхээр нүдний өмнө илтэд байна. Нэг талаас капиталист дарлалыг хайр найргүй шүүмжилж, засгийн газрын хүчирхийлэл, шүүх ба засаг захиргааны инээдэмт явдлыг илрүүлж эд баялгийн өсөлт эрдэм боловсролын байлдан дагуулалт ба ажилчин олон түмний үгүйрэл зовлон, зэрлэгшлийн өсөлт хоёрын хоорондох зөрчлийг ёроолоор нь нээн үзүүлсэн мөртөө нөгөө талаас хүчирхийлэх аргаар "Гэм хорыг эсэргүүцэхгүй" байхыг мансууран номлоно. Нэг талаас хамгийн эрүүл саруул реализмыг баримталж, аливаа бүх баг халхавчийг хуу татан хаядаг мөртөө нөгөө талаас ертөнц дээрх хамгийн бузар зүйл болох шашныг номлон эрх тушаалтан лам нарын оронд ёс итгэлийн лам нарыг тавих гэж эрмэлзэх, өөрөөр хэлбэл хамгийн нарийн арга баширтай бөгөөд хамгийн өөдгүй шашны суртлыг дэлгэрүүлнэ" 

	 

	гэжээ.

	Ленинээс мөн өгүүлэлдээ цааш нь бичсэн нь 

	 

	"Гэвч Толстойн үзэл суртал дахь зөрчил нь санамсаргүй зүйл биш, харин XIX зууны сүүлчийн гучаад жилийн үе дэх Орос орны амьдралын оршин байсан зөрчилт нөхцөл байдлын илрэл мөн юм..."

	Энэ нь "Нэг талаас хамжлагатны дарлалын хэдэн зуун жил ба реформын дараах хурдавчилсан хоосруулалтын хэдэн арван жил нь занал хорсол уур хилэн ба цөхөрч шийдсэн байдлыг уул мэт овооруулжээ.

	Төрийн сүм хийд, помещик болон помещикийн засгийн газрыг аль алиныг нь үндсээр нь шүүрдэн арилгаж, газар эзэмших хуучин бүх журам, хэлбэрийг устган, газрыг ариутган цэвэрлээд, цагдаагийн ангит төрийн орон дээр эрх тэгш, чөлөөт жижиг тариачид хамт нийтээр аж төрөх байдлыг тогтоох гэсэн энэ эрмэлзэл, манай хувьсгалт тариачдын оролцсон түүхийн алхам бүр дээр зурайн гарч байна".

	Нөгөө талаас тариачид хамт нийтээр аж төрөх шинэ хэлбэрийг эрмэлзэхдээ ингэж хамт нийтээр аж төрөх байдал нь ямар байх, ямар тэмцэл хийж эрх чөлөөгөө байлдан олох ёстой ба тэмцэлд тэднийг ямар удирдагчид удирдах, тариачдын хувьсгалын ашиг сонирхлыг хөрөнгөтөн ба хөрөнгөтний сэхээтэн яаж үзэх, помещикийн газар эзэмшлийг устгахын тулд ямар учраас хаант засгийг хүчээр унагаах хэрэгтэй болох зэргийг маш ухамсаргүй, тэнэг патрирхал ёсоор үзэж байжээ".

	 

	Ийм учраас, Лениний зааснаар, Толстойн зохиол ба үзэл суртал дахь зөрчлүүд нь тариачдыг хүрээлсэн бодит үнэний зөрчлүүдийн тусгал нь мөн юм. Тариачдыгаа тариачид үзэн ядаж байсан боловч тэдэнтэй тэмцэж чаддаггүй байжээ. Толстойн зохиол ба сургаалуудад тариачдын тэр үзэн ядах жигшил нь ч, чөлөөлөгдөх зөв замаа олж чаддаггүй нь ч тусгагдсан байдаг.

	Ийм учраас В. И. Ленин "Толстой ба пролетарийн тэмцэл" гэдэг өгүүлэлдээ 

	 

	"Ёроолдоо хүртэл давлагаалан долгилсон ардын их далай өөрийн бүх сул дорой ба бүх хүч чадалтай талынхаа хамтаар Толстойн сургаалд тусгагджээ" 

	 

	гэж бичсэн юм.

	Толстойн тухай бичсэн В. И. Лениний өгүүллүүд бол Оросын аугаа их зохиолчийн тухай бичсэн хамгийн дээд зэргийн өгүүллэгүүд мөнөөр барахгүй ерөөсөө уран сайхны утга зохиолд хамгийн гүн гүнзгий дүн шинжилгээг гаргах утга зохиолын шүүмжлэлийн зүйрлэшгүй гайхамшигт жишээ мөн юм.

	Оросын аугаа их зохиолч Лев Толстой, орон сууринаа орхиж ядуучууд ялангуяа тариачдын адил амьдаръя гэж эртнээс бодсон боловч биелүүлж чадсангүй байсаар амьдралын эцсийн жилийг хүргэжээ. Гагцхүү 1910 оны 10 дугаар сарын 28-нд өөрийн дотно найз, доктор Маковицкийн хамтаар, гэрээсээ нуугдан гарч яваад, галт тэргээр аялах замдаа хүнд өвчилж Туль хотын ойролцоо байдаг Астапово буюу одоо Толстой гэж нэрлэгдсэн тэр буудал дээр 11 дүгээр сарын 20-д нас баржээ.

	 

	 

	Л. Н. ТОЛСТОЙН УРАН БҮТЭЭЛИЙН ДЭЛХИЙ ДАХИНЫ АЧ ХОЛБОГДОЛ

	 

	Аугаа их зохиолчийн уран бүтээлийн ач холбогдлын тухай В. И. Ленинээс 

	 

	"Толстой, өөрийнхөө ажлуудад, асар их асуудлуудыг тавьж, уран сайхны өндөр их хүчийг олтол өсч чадсан учраас, түүний зохиолууд нь дэлхий дахины утга зохиолын тэргүүний байруудын нэгийг эзэлсэн юм" 

	 

	гэж хэлсэн байдаг. Ийм учраас Толстойн уран бүтээлийн ач холбогдол нь үнэхээр дэлхий дахины хэмжээтэй юм. Толстойн зохиолуудыг Зөвлөлт Холбоот Улсын олон үндэстний хэл бүхнээр орчуулан хэвлэснээр барахгүй одоо Толстойн гайхамшигт зохиолуудыг орчуулан хэвлээгүй бичгийн соёлтой орон дэлхийд байхгүй байна. Ер нь Толстойн үеийн ба ялангуяа түүнээс хойших үеийн дэлхий дахины нэрт тэргүүний томоохон зохиолчдод Толстойн нөлөө их байдаг бөгөөд баруун Европынхон Толстойг "Дэлхийн романч зохиолчдын дотроос хамгийн аугаа их зохиолч нь мөн" гэж нэрлэдэг.

	Толстойн уран бүтээлийн өв уламжлалын тухай Ленинээс хэлсэн нь: 

	 

	"Өнгөрч хуучраагүй бөгөөд харин ирээдүйд хэрэг болох зүйлүүд бий. Оросын пролетари нар тэр өв уламжлалыг нь авч, тэр өв уламжлал дээр ажиллаж байна" 

	 

	гэжээ.

	Тэгвэл октябрийн хувьсгалын шууд нөлөө ах дүү Зөвлөлтийн ард түмний өдөр тутмын сэтгэл харамгүй тусламж Ленин, Сталины эцэг ёсны халамж, Сүхбаатар, Чойбалсангийн намын мэргэн жолоодлогын ачаар эрх чөлөөгөө байлдан олж бичиг үсэг үл мэдэх харанхуй бүдүүлгээс бүрмөсөн ангижирсан манай жаргалант эх орны хөдөлмөрч бөгөөд соёлч ард түмэн, Толстойгоос Лениний хэлсэн чухам тэр өв уламжлалыг авч ажиллаж байна.

	Толстойн зохиолуудаас манай оронд энэ завсар "Хаж Мурат", "Найрын дараа", "Кавказад олзлогдсон хүн", "Нэг хүнд хэчнээн газар хэрэгтэй вэ?" гэх зэрэг зохиолуудыг монгол хэлээр заримыг нь хэд хэд дахин хэвлэсэн. Одоо "Поликуш", "Эзэн ба ажилтан", "Франсуаза", "Гурван үхэл", "Хүүхдэд зориулсан өгүүллэг"-үүд зэрэг нэлээд зохиолууд нь орчуулагдан хэвлэгдэж байна. Манай уншигчид Толстойн "Дайн ба энх тайван", "Анна Каренина" зэрэг алдарт том зохиолуудыг ойрын жилүүдэд өөрийн хэлээр унших болно.

	Толстойн уран бүтээлийн гайхамшигт өв уламжлалыг манай зохиолчид судалсаар ирсэн бөгөөд хойшид ч түүнээс судлан суралцах болно.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


Хэвлэн нийтлэлийн мэдээлэл

	 

	“ЦОГ”

	НИЙГЭМ • УЛС ТӨР • УТГА ЗОХИОЛЫН СЭТГҮҮЛ

	Монголын зохиолчдын эвлэлийн хэвлэл

